
ᓇᐃᓈᕈᑏᑦ ᓄᖑᓕᕐᓱᕆᔭᓕᕆᔩᑦ ᕿᒥᒡᕈᒍᑎᖏᓐᓄᑦ ᐊᒻᒪᓗ ᖃᓄᐃᓕᕐᓂᖏᓐᓄᑦ ᐅᓂᒃᑳᖏᓐᓄᑦ ᐊᕐᕖᑦ ᑲᓇᑕᒥ 

ᐊᕐᕖᑦ ᐱᑕᖃᕐᒪᑕ ᐅᑭᐅᕐᑕᕐᑑᑉ ᐊᒻᒪᓗ ᐅᑭᐅᕐᑕᓗᐊᙱᑦᑑᑉ ᑕᕆᐅᖏᓐᓂ ᐊᒻᒪᓗ ᐃᒪᐃᑦᑐᓂ ᓯᑯᖃᙱᑦᑐᖅ ᐃᒪᖅ 
ᒪᐅᖓ ᐃᔾᔪᔫᑎᓂᒃ (ᑭᓯᐊᓂ ᓯᖁᒻᒫᓯᒪᔪᓂᒃ) ᓯᑯᓕᓐᓄᑦ.  ᐱᑕᖃᕐᑐᖅ ᒪᒡᕈᐃᓕᒃ ᐃᓕᓴᕐᓇᕐᑐᓂᒃ ᐱᑕᖃᕐᑐᓂᒃ 
ᑲᓇᑕᒥ:  ᐊᓛᔅᑲᒥᐅᑦ ᕋᓴᒥᐅᑦ ᐃᑲᕋᓴᖓᓂ ᑐᒃᑐᔮᕐᑑᑉ ᑕᕆᐅᖓᓂ ᐱᑕᖃᕐᑐᑦ ᐊᐅᔭᕐᓯᐅᐸᑦᑐᑦ ᑲᓇᓐᓇᖓᓂ 
ᑐᒃᑐᔮᕐᑑᑉ ᑕᕆᐅᖓᓂ ᐊᒻᒪᓗ Amundsen ᑕᕆᐅᖓᓂ ᐊᒻᒪᓗ ᐅᑭᐅᕐᓯᐅᐸᑦᑐᑦ ᐊᓛᔅᑲᐅᑉ ᐃᑭᕋᓴᖓᓂ.  
ᑲᓇᓐᓇᖓᓂ ᑲᓇᐅᑉ−ᐱᖓᓐᓇᖓᓂ ᑲᓛᖠᑦ ᓄᓈᑕ ᐱᑕᖃᕐᑐᑦ ᐊᐅᔭᕐᓯᐅᐸᑦᑐᑦ ᒫᓂᓗᐊᑕᖅ ᐅᐊᓐᓇᒥ 
ᐱᖓᓐᓇᕐᐸᓯᐅᓂ ᑲᖏᕐᓱᐊᓘᑉ, ᐊᒥᑦᑐᖅᒥ, ᑕᓪᓗᕈᑎᐅᑉ ᑕᕆᐅᖓᓂ (ᐃᓚᐅᓪᓗᑎᒃ ᑰᒐᓇᔫᑉ ᑕᕆᐅᖓ ᐊᒻᒪᓗ 
ᐃᑦᑐᐊᑐᕐᕕᒃ) ᐊᒻᒪᓗ ᐱᖓᓐᓇᖓᓂ ᓴᓐᓂᕈᑎᐅᑉ ᐃᒪᖓᑕ ᐊᒻᒪᓗ ᐅᑭᐅᕐᓯᐅᐸᑦᑐᑦ ᕿᑭᕐᑖᓘᑉ ᓄᓇᕕᐅᓪᓗ 
ᐃᑭᕋᓴᖓᓂ ᐊᒻᒪᓗ ᕿᑭᕐᑖᓘᑉ ᐃᑭᖓᓂ. 
 
ᐊᕐᕖᑦ ᐊᖏᔪᐊᓗᐃᑦ, ᐊᑯᓂᒃ ᐃᓅᒍᓐᓇᕐᑐᑦ ᐆᒪᔪᑦ ᓱᒃᑲᐃᑦᑐᒥᒃ ᕿᑐᕐᖏᐅᕐᑐᑎᒃ ᐊᒻᒪᓗ ᐊᑯᓂᒃ ᐃᓐᓇᐅᓕᕐᑐᑎᒃ 
ᐆᒪᒍᓐᓇᕐᑐᑦ.  ᐊᒥᑦᑐᑯᑖᒥᒃ ᓂᕆᓇᓱᒃᕕᓖᑦ ᖁᒡᕙᓯᑦᑐᒥ ᐅᑭᐅᕐᑕᕐᓂᖓ ᖁᒡᕙᓯᓐᓂᓕᓐᓂ ᐊᒻᒪᓗ ᐊᑦᑐᕐᑕᐅᒍᓐᓇᕐᑐᑦ 
ᐊᒥᓱᓄᑦ ᐃᓄᐃᑦ ᐊᐅᓚᓂᖏᓐᓄᑦ (ᓲᕐᓗ, ᐸᒡᕕᓴᒃᑕᐅᓗᑎᒃ ᐅᒥᐊᕐᔪᐊᓄᑦ, ᐊᒻᒪᓗ ᐃᑭᕐᒥ ᐅᖅᓱᐊᓗᑦᑕᕐᑎᓄᑦ ᐊᒻᒪᓗ 
ᐳᓪᓚᓯᐅᕐᑎᓄᑦ, ᐊᒻᒪᓗ ᐊᖑᓇᓱᒃᑐᓄᑦ).  ᒥᑭᓪᓕᕙᓪᓕᕐᐸᑦ ᓯᑯ ᐊᑦᑐᐃᑐᐃᓐᓇᕆᐊᖃᕐᑐᖅ ᐊᕐᕕᕐᓂᒃ ᐅᐱᓐᓇᖃᓂ 
ᐊᖏᓂᕐᓴᒥᒃ ᐊᓚᒃᑲᐅᒪᓕᕋᔭᕐᒪᑕ ᐃᓄᐃᑦ ᐊᐅᓚᓂᖏᓐᓄᑦ. 
 
ᖃᓄᐃᓕᕐᓂᖏᑦ (ᑲᓇᓐᓇᖓᓂ ᑲᓇᑕᐅᑉ−ᐱᖓᓐᓇᖓᓂ ᑲᓛᖠᑦ ᓄᓈᑕ ᐱᑕᖃᕐᑐᑦ): 
ᐃᓱᒫᓗᓐᓇᕐᑐᒦᑦᑐᑦ 

ᖃᓄᐃᓕᕿᓂᖏᓐᓄᑦ ᖃᐅᔨᒪᓇᕐᑐᑦ: 
“ᑲᓇᓐᓇᖓᓂ ᐃᒻᒪᓗ ᐱᖓᓐᓇᖓᓂ ᐅᑭᐅᕐᑕᕐᑑᑉ ᐱᑕᖃᕐᑐᑦ” ᐃᓕᓯᕕᐅᓚᐅᕐᑐᑦ ᐊᑕᐅᓯᕐᒥᒃ ᓄᖑᓕᕐᓴᕆᔭᑦ ᑕᐃᑲᓂ 
ᐄᑉᕆᓕ 1980.  ᐊᕕᑕᐅᓚᐅᕐᑐᑦ ᒪᒡᕈᐃᖑᓕᕐᑐᒋᑦ (ᑲᓇᓐᓇᖓᓂ ᐅᑭᐅᕐᑕᕐᑑᑉ ᐊᒻᒪᓗ ᐱᖓᓐᓇᖓᓂ ᐅᑭᐅᕐᑕᕐᑑᑉ) 
ᐊᔪᖁᓇᖏᑦ ᐃᒻᒥᒃᑯᑦ ᓇᓗᓇᐃᕐᓯᒍᑏᑦ ᐄᑉᕆᓕ 1986ᒥ.  ᑲᓇᓐᓇᖓᓂ ᐅᑭᐅᕐᑕᕐᑑᑉ ᐱᑕᖃᕐᑐᑦ ᕿᒥᒡᕈᔭᐅᒃᑲᓂᕋᑎᒃ 
ᐄᑉᕆᓕ 1986ᒥ, ᑭᓯᐊᓂ ᐱᓯᒪᑐᐃᓐᓇᕐᑐᒍ ᓄᖑᓕᕐᓱᕆᔭᑦ ᖃᓄᐃᓕᕐᓂᖏᑦ ᐱᑕᖃᕆᐊᙵᕐᑐᒥ “ᑲᓇᓐᓇᖓᓂ 
ᐊᒻᒪᓗ ᐱᖓᓐᓇᖓᓂ ᐅᑭᐅᕐᑕᕐᑑᑉ ᐱᑕᖃᕐᑐᑦ”.  ᑲᓇᓐᓇᖓᓂ ᐅᑭᐅᕐᑕᕐᑑᑉ ᐱᑕᖃᕐᑐᑦ ᐊᕕᑕᐅᒃᑲᓐᓂᓚᐅᕐᑐᑦ 
ᒪᒡᕈᐃᖑᓕᕐᑐᒋᑦ (ᑲᖏᕐᓱᐊᓘᑉ ᐃᓗᐊᓂ−ᐊᒥᑦᑐᖅᒥ ᐱᑕᖃᕐᑐᑦ ᐊᒻᒪᓗ ᕿᑭᕐᑖᓘᑉ ᐃᑭᖓᓂ−ᓴᓐᓂᕈᑎᐅᑉ ᐃᒪᖓᓂ 
ᐱᑕᖃᕐᑐᑦ) ᒪᐃ 2005ᒥ, ᐊᒻᒪᓗ ᐊᑐᓂᑦ ᓇᓗᓇᐃᕐᑕᐅᓪᓗᑎᒃ ᐃᒫᒃ ᐅᓗᕆᐊᓇᕐᑐᒦᑦᑐᑦ.  ᐄᑉᕆᓕ 2009ᒥ, 
ᑲᖏᕐᓱᐊᓘᑉ ᐃᓗᐊᓂ−ᐊᒥᑦᑐᖅᒥ ᐱᑕᖃᕐᑐᑦ ᐊᒻᒪᓗ ᕿᑭᕐᑖᓘᑉ ᐃᑭᖓᓂ−ᓴᓐᓂᕈᑎᐅᑉ ᐃᒪᖓᓂ ᐱᑕᖃᕐᑐᑦ 
ᐃᓱᒪᒋᔭᐅᓕᓚᐅᕐᑐᑦ ᐊᑕᐅᓰᖑᒋᐊᖏᑕ ᐊᒻᒪᓗ ᑖᒃᑯᐊ ᑲᓇᓐᓇᖓᓂ ᑲᓇᑕᐅᑉ−ᐱᖓᓐᓇᖓᓂ ᑲᓛᖠᑦ ᓄᓈᑕ 
ᐱᑕᖃᕐᑐᑦ ᓇᓗᓇᐃᕐᑕᐅᓪᓗᑎᒃ ᐃᓱᒫᓗᓐᓇᕐᑐᒦᑦᑐᑦ. 

ᐱᔾᔪᑕᐅᔪᑦ ᓇᓗᓇᐃᕐᑕᐅᒍᑎᓄᑦ: 
ᐱᑕᖃᕐᑐᑦ ᓄᖑᑕᐅᑲᓴᓚᐅᕐᑐᑦ ᑮᓇᐅᔾᔭᑦᓴᔨᓄᑦ ᐊᕐᕕᓂᐊᕐᑎᓄᑦ, ᐱᒋᐊᕐᑐᑎᒃ 1500ᓂ ᐊᒻᒪᓗ ᑲᔪᓯᓪᓗᑎᒃ 
ᒪᐅᖓᒐᓚᒃ 1910.  ᑕᐃᒪᙵᑦ ᐱᒋᐊᖃᑖᕐᓂᖓᓂᒃ 1900ᑦ, ᐱᑕᖃᕈᑕᐅᓯᓚᔪᑦ ᑕᐃᒪᙵᓕᒫᖑᙱᑦᑐᑦ 
ᐊᖑᓇᓱᒃᑕᐅᓂᕐᒥᒃ ᐃᓄᓐᓄᑦ ᑲᓇᑕᒥ ᐊᒻᒪᓗ ᑲᓛᖠᓄᑦ.  ᐱᑕᖃᕈᓐᓃᕐᒪᑦ ᑮᓇᐅᔾᔭᑦᓴᓗᓂ ᐊᕐᕕᓂᐊᕐᓂᖅ, ᐱᑕᖃᕐᑐᑦ 
ᐃᓱᒪᒋᔭᑦ ᐊᒥᓱᕈᕐᐸᓪᓕᐊᒋᐊᖏᑦ ᐊᒡᕌᒍᒐᓴᓐᓂᒃ ᐊᒻᒪᓗ ᓱᓕ ᐊᒥᓱᕈᕐᐸᓪᓕᐊᔪᑦᓴᐅᔪᑦ.  ᑕᒪᓐᓇ ᐊᒥᓱᕈᕐᐸᓪᓕᐊᓂᖏᑦ 
ᐃᑲᔪᕐᑕᖅ ᓇᓗᓇᙱᒍᑎᓄᑦ ᑕᒪᒃᑭᓐᓂᒃ ᓄᓇᖃᖅᑳᕐᓂᑯᑦ ᐱᐅᓯᑐᖃᒃᑯᑦ ᖃᐅᔨᒪᓂᖏᑦ ᐊᒻᒪᓗ ᖃᐅᔨᓴᕐᑎᒻᒪᕇᑦ.  
ᐅᓪᓗᒥ ᑲᑎᑦᑐᒋᑦ ᖃᑦᓯᐅᓂᖏᑦ ᒥᒃᓴᐅᓴᒃᑕᐅᒪᒧᑦ ᒫᓂᒐᓚᒃ 6000.  ᐊᒥᓱᕈᕐᐸᓪᓕᐊᒐᓗᐊᕐᑎᓪᓗᒋᑦ, ᐱᑕᖃᕐᑐᑦ ᓱᓕ 
ᑐᑭᓯᓇᑦᓯᐊᕐᑐᒥᒃ ᓇᓗᓇᐃᕐᑕᐅᒪᙱᑦᑐᑦ ᐱᔾᔪᑕᐅᓪᓗᑎᒃ ᐃᓅᒍᓐᓇᕐᓂᖏᑕ ᖃᐅᔨᒪᔭᐅᓂᖏᑦ (ᓲᕐᓗ ᐊᑯᓂᐊᓗᒃ 
ᐊᕙᖖᒑᕐᓂᖏᑦ ᓇᓪᓕᐅᓯᒪᔪᑦ, ᓱᒃᑲᐃᑦᑐᒥᒃ ᐱᐅᓯᕐᒥᒍᑦ ᐱᕈᕐᐸᓪᓕᐊᓂᖏᑦ).  ᓱᓕᑦᑕᐅᖅ, ᓇᓗᓇᕐᒥᔪᖅ ᖃᓄᖅ ᐊᕐᕖᑦ 
ᑭᐅᒍᓐᓇᕐᒪᖔᑕ ᓱᑲᑦᑐᒥᒃ ᐊᓯᔾᔨᕐᑐᓄᑦ ᓇᔪᒐᖏᓐᓂ ᐱᔾᒧᑕᐅᓪᓗᓂ ᓯᓚᐅᑉ ᐊᓯᔾᔨᕐᓂᖓ ᐊᒻᒪᓗ ᐊᒥᓱᕈᕐᐸᓪᓕᐊᓂᖏᑦ 
ᐃᓄᐃᑦ ᐊᐅᓚᓂᖏᑕ ᒪᑯᐊ ᐅᒥᐊᕐᔪᐊᑦ ᐊᒻᒪᓗ ᐅᖅᓱᐊᓗᑦᓯᐅᕐᑏᑦ ᖁᑦᓯᑦᑐᒥ.  ᑕᐃᒪᐃᑦᑐᑦ ᓇᔪᒐᖏᓐᓄᑦ ᐊᓯᔾᔨᕈᑏᑦ 
ᐱᒋᐊᕐᓯᒪᓕᕇᕐᑐᑦ ᐊᒻᒪᓗ ᐊᖏᓪᓕᕙᓪᓕᕐᓂᐊᕐᑐᑎᒃ ᐊᒡᒋᕐᑐᓂ 100 ᐊᒡᕌᒍᓂ.  ᐃᓱᒪᒋᓗᒋᑦ ᐆᒪᔪᑦ 
ᐃᓅᒍᓐᓇᕐᓂᖏᓐᓄᑦ ᖃᐅᔨᒪᓇᕐᑐᑦ, ᐱᒻᒪᕆᐅᕗᖅ ᐊᖑᓇᓱᓐᓂᖅ ᑲᔪᓯᓗᓂ ᖃᐅᔨᒪᔭᐅᒐᓱᐊᕐᓂᖓ ᐊᒻᒪᓗ 
ᐊᐅᓚᑕᐅᓂᖓ ᐃᑉᐱᒋᒐᓱᐊᕐᓗᒍ ᐊᖑᓇᓱᒃᑕᐅᓗᐊᑦᑕᐃᓕᓂᖏᑦ. 


